
 1 

Verslag: Navorsing oor Onluste in Kwa-Zulu Natal 

1. Inleiding 

Vanuit die gebeure in Kwa-Zulu Natal rakende die onluste na die arrestasie van oud-

president Zuma gedurende 9 tot 18 Julie 2021, het die Taakspan vir Missionale Roeping 

besluit om bewustelik te gaan leer by gemeentes wat hierop reageer het. Die taakspanlede 

het ge-oordeel dat daar baie waarde in sal wees om gemeentes se ervarings te 

dokumenteer wat aktief betrokke geraak het by die nadraai van die onluste en dat die res 

van die kerk baie kan leer by gemeentes wat in hierdie krisis-tydperk moes opereer. 

Gedurende die onluste was 3407 mense gearresteer en tot en met 3 Augustus 2021 is 342 

mense in verband met die onluste oorlede. 

Gemeentes binne hierdie konteks was geforseer om te reageer met noodlening en 

mobilisering van mense en skenkings. . Verhale van trauma, asook verhale van hoop het 

afgespeel in hierdie tyd.  Die belang om die potensiële leerervarings te optimaliseer, was 

voorop in die taakspan se gedagtes.   

Vrae soos:    

▪ Hoe kan ons leer van mekaar?  

▪ Hoe kan ons ander gemeentes en Sinodes help om beter voor te berei op krisis 

situasie? 

▪ Watter lesse kan ons deel rondom mobilisering? 

▪ Hoe kan ons gemeentes en Sinodes beter begelei in soortgelyke kontekste? 

▪ Wat kan die breë kerk leer rondom kerk-wees in ’n vinnig-veranderende   

 konteks? 

Werkswyse en samestelling: 

In samewerking met die Taakspan Navorsing, is gemeentes  identifiseer wat rolspelers was 

tydens die onluste. Onderhoudvoerders is identifiseer en ’n onderhoud riglyn dokument is 

opgestel en aan onderhoudvoerders gegee. Onderhoude is gedurende [voeg datum by] 

gevoer. 

Onderhoude is gevoer deur Thania Botha, Marco Koch, Rudolph Scharneck, Marileen 

Steyn, Wessel Wessels. Wessel Wessels het die analise van die onderhoude gedoen. 

Marinda van Niekerk het as voorsitter van die Taakspan vir Missionale Roeping aan die proses 

deelgeneem, en die bestuurspan van die Taakspan Navorsing het op verskeie punte in die 

proses in adviserende hoedanigheid die proses bygestaan. 

2. Samevatting 

Ons identifiseer 6 lesse wat ons moet leer uit die ervaring van gemeentes wat op die KZN 

onluste reageer het. Hulle word in detail bespreek in die reël in punt vier, maar samevattend 

het ons geleer dat: 

1) Netwerke is belangrik. Bestaande netwerke tussen gemeente en gemeenskap en 

persoonlike netwerke van predikante. Maar tydens die krisis ontstaan daar ook nuwe 

netwerke waarop ons moet let. 

2) Krisis beheer moet toegepas word. Die kerk reageer op die onmiddelike nood, 

maar daar moet bewustelik voorbereiding gedoen word vir effektiewe krisis beheer. 

Binne die krisis is krisis behoor ook moeilik. 

3) Trauma moet verwerk word deur geestelike versorging. Predikante en 

gemeentes speel ‘n rol in die verwerking van trauma onder beide “slagoffers” en 

“oortreders”. Hierdie werk begin reeds binne die krisis-tyd. 

4) Ras en klas polariteite word verswak. Tye van krisis onderstreed die nood wat oor 

grense van ras en klas lê, en in die reaksie is daar moontlikhede om buite ons grense 

heen ondersteuning te bied en saam te werk. 

5) Verantwoordelikheid moet geneem word. Iemand moet verantwoordelikheid neem 

om die ander sake wat hier genome word te laat gebeur. Maar gemeenskaplike 

verantwoordelikheid (oor kerkgrense en saam met ander gemeenskapsorganisasies) 

is beter op die langtermyn. 

6) Voedselhulp moet verleen word. Gemeentes reageer met voedselhulp waar daar 

voedselnood tydens ‘n krisis is, en die bring ook groter sosiale kohesie en sosiale 

kapitaal tussen gemeenskappe. 

Dis egter ook belangrik om te luister na die wantroue wat ontstaan by plaaslike gemeentes 

in predikante tydens ‘n krisis: ‘n wantroue in die regering en owerhede maar ook in die 

kerklike structure. Veral hoe breë kerklike strukture plaaslike gemeentes wat met geweldige 

en dringende krisisse gekonfronteer word moet aandag kry in ons voorbereiding op vir 

soortgelyke gebeure in die toekoms. 

 

3. Data verwerking 

 

3.1. Metodologiese Onderbou 

Die data wat verkry is vanaf die onderhoude is verwerk deur gebruik te maak van “theoretical 

thematic analysis”. Braun and Clarke verwoord hierdie metodologie as volg: 

[A] ‘theoretical’ thematic analysis would tend to be driven by the researcher’s 

theoretical or analytic interest in the area, and is thus more explicitly analyst-

driven. This form of thematic analysis tends to provide less a rich description of 

the data overall, and more a detailed analysis of some aspect of the data. [...] 

cod[ed] for a quite specific research question[...]1 

Die rede vir die gebruik van ‘n teoretiese tematiese analise is die keuse vir ‘n deduktiewe 

verwerking van die data teenoor ‘n induktiewe verwerking. Dit word gegrond op die 

Taakspan van Missionale Roeping se hoop om te kan leer by die gemeentes wat hulself 

gevind het binne die omstandighede van die KZN onluste. Die primêre kodering van die data 

word dus gevind in hierdie sin: “Die Taakspan vir Missionale Roeping het geoordeel dat die 

res van die kerk baie kan leer by gemeentes wat in hierdie krisis-tydperk moes opereer.”  

 
1 Virginia Braun and Victoria Clarke, “Using Thematic Analysis in Psychology,” Qualitative Research in Psychology 3, 

no. 2 (2006): 88. 

3.2. Kodering 

Primêre kode: Reëls vir die kerk in krisis-tydperke. 

Sekondêre kodes: Reël 1: Netwerke is belangrik (29) 

Reël 2: Krisis beheer moet toegepas word (25) 

Reël 3: Trauma moet verwerk word deur geestelike versorging  (16) 

Reël 4: Ras en klas polariteite word verswak (14) 

Reël 5: Verantwoordelikheid moet geneem word (12) 

Reël 6: Voedselhulp moet verleen word (10) 

Kontra-reël 1: Wantroue van die regering/polisie (10) 

Kontra-reël 2: Wantroue van die kerklike sisteme (7) 

Kontra-reël 3: Wantroue van die “ander” (1) 

Kontra-reël 4: Wantroue van vals nuus (1) 

Aangeheg is die volledige Atlas.ti verslag met anonieme aanhalings uit die onderhoude. 

3.3. Belangrike Notas aangaande die Kodering 

Eerstens, die data is beskrywend van wat gebeur het in gemeentes, maar a.g.v. die 

teoretiese tema van wat geleer kan word, word die kodering omskryf in reëls vir die kerk om 

van te leer. Die kontra-reëls is wel in die beskrywende vorm gelos. Tweedens, die kodering 

neem nie die diskrepansie in die data tussen die predikant se persoonlike ervaring en 

agentskap en die gemeenskaplike ervaring en agentskap in ag nie. Binne die kodering is 

daar dus gesamentlik die persoonlike reaksie van die individu (predikant) en die 

gemeenskaplike reaksie opgesluit. Hierdie diskrepansie is ‘n natuurlike uitvloei van die aard 

van die onderhoud, omdat die onderhoud met die predikant in sy/haar hoedanigheid gevoer 

is, maar ook vanuit die predikant se perspektief vra aangaande gemeenskaplike reaksie. 

Die verhouding tussen individuele en gemeenskaplike agentskap is daarom vervleg en ons 

sien geen teenstand om die noue band te behou nie. Derdens, die getal in hakkies 

verteenwoordig die “groundedness” of die hoeveelheid keer wat elke kode te voorskyn kom 

in die data. Vierdens, die kodering is gedoen op grond van groter aanhalings (eerder as 

enkele woorde) om sodoende konteks te verskaf. Vierdens, die kodering bevat beide 

positiewe reaksies wat die reëls toepas, sowel as die afwesigheid van die toepassing van 

die reël. In beide gevalle toon dit op die belangrikheid van die reël vir effektiewe bediening 

in die konteks. 

 

4. Interpretasie van die Data 

4.1. Verduideliking van Terme 

Die data, soos hierbo verwoord, is gekodeer deur gebruik te maak van reëls en kontra-reëls. 

“Reëls” as terme verwoord ‘n manier van bestaan in die wêreld, en in die konteks van krisis 

tydperke (en voorkomende maatreëls), bakens van imperatiewe om so goed moontlik die 

situasie te hanteer. Die kontra-reëls dui op beskrywende ervarings in die konteks van krisis 

wat buite die direkte invloed van die individu, gemeente, en gemeenskap is. Hierdie kontra-

reëls verwoord dus ervarings van wantroue wat nie in eenvoudige terme aangespreek kan 

word nie, maar eerder te doen het met groter strukturele probleme of die bewussyn van die 

groter kultuur. Tog is hierdie kontra-reëls belangrik om in ag te neem, siende dat beide 

strukturele probleme en die bewussyn van die groter kultuur ‘n invloed het op die individu, 

gemeente, en gemeenskap in krisis. 

4.2. Reëls vir die kerk in krisis-tydperke 

4.2.1. Reël 1: Netwerke is belangrik 

Vanuit die data is dit duidelik dat netwerke belangrik is om ‘n krisis tyd suksesvol te navigeer. 

Daar is vier verskillende maniere hoe netwerke tot nut gekom het. Eerstens, bestaande 

gemeenskaplike netwerke tussen gemeentes en gemeenskap. Predikant A maak die 

volgende opmerking: 

Na die tyd met voedselhulp het ons gehelp met die verspreiding van kos – tesaam 

met die Fraternal... AGS, Baptiste, Hervormed, twee NG Gemeentes, Indiër 

gemeentes. Ook in samewerking met die Community Police Forum (CPF). Eintlik 

het die Fraternal ingehak by die CPF en verantwoordelikheid geneem vir 

voedselverspreiding – selfs in die swart gebied, waar daar nood was. 

Tweedens, was persoonlike netwerke wat die predikant self tot sy/haar beskikking gehad 

het belangrik. Predikant G het byvoorbeeld deur gebruik te maak van haar familie netwerk, 

aartappels gekry om te versprei binne die gemeenskap. 

Derdens, die skep van nuwe netwerke wat gefasiliteer is deur die krisis. Predikant E beskryf 

die volgende: 

Ongelooflike grense deurbreek. Grense wat ons nie gedink het moontlik is nie. 

Skep dadelik gemeenskapsforum: munisipaliteit, boere veiligheidsgroep, 

gemeenskap veiligheidsgroep, Taxi Association en geestelike werkers, polisie, 

weermag. 

Predikant F verwoord hoe sosiale media as aanlyn netwerke ‘n bron van inligting was i.v.m. 

wat aan die gebeur was: 

Sosiale media, netwerke het gegons. Foto’s, waarskuwings van waar is 

brandpunte en gevaarpunte om te vermy. Inligting is versprei. 

Vierdens, daar was ook lamentasie aangaande netwerke wat oënskynlik tot geen hulp was 

gedurende die tyd van krisis. Predikant C: 

“Die mainline churches is silent... Daar’s niks!” Die predikant het baie meer 

reaksie en samewerking gekry uit die Fraternal met ander denominasies en veral 

met die charismatiese kerke. 

Die belangrikheid van netwerke as reël vir die kerk is, met bogenoemde in ag, drieërlei. 

Eerstens, die bou en behou van goeie persoonlike en gemeenskaplike netwerke in alle tye 

wat tot voordeel kan wees in tye van krisis. Tweedens, die kuns en vermoë om in tye van 

krisis netwerke tot stand te bring. En derdens, ‘n kritiese bewussyn i.v.m. netwerke wat 

simbolies van aard is en nie tot enige praktiese realiteite kan of wil beweeg nie. 

4.2.2. Reël 2: Krisis beheer moet toegepas word 

Vanuit die data is dit duidelik dat ‘n krisis beheer moet word as aanvanklike reaksie. Aan die 

een kant is krisis beheer die vermoë om nood te ontdek. Aan die ander kant is krisis beheer 

die gebruik van grondvlak kennis en vermoëns om die destruktiewe situasie teen te staan. 

Predikant B: 

Dit was ‘n onbekende situasie en hy het gewonder wat hy kan of behoort te doen. 

Om met mense te gesels wat in die ry staan vir inkopies, gemeentelede te bel en 

rond te vra oor die situasie en watter hulp verleen kan word, het ‘n beter prentjie 

geskets en werklike behoeftes kon aangespreek word. 

Predikant A verwoord hoe grondvlak kennis die krisis teengewerk het: 

Dit is lidmate wat net hulle roeping uitgeleef het. Lidmate wat ‘n krisis afgeweer 

het. Een ou is ‘n kolonel in die weermag en hy het letterlik gekeer dat ‘n 

winkelsentrum geloot is. 

Vanaf ‘n negatiewe perspektief, was daar ook ‘n gevoel van ‘n onvermoë aangaande hoe 

om die krisis positief te beheer, asook lamentasie oor die feit dat die krisis reaksie eerder 

as inisiasie teweeg bring. 

Predikant D verwoord hoe komplekse etiese vraagstukke krisis beheer beïnvloed: 

Lidmate se besighede is geplunder. “Daar was niks van van die winkels oor nie.” 

Van hulle personeel het ook geplunder en hulle het etiese-vraagstukke gehad of 

hulle die mense moet afdank of nie. Mense is ook indirek geraak, as gevolg 

daarvan dat hulle net nie hulle produkte kon verkoop of aflewer nie. Baie mense 

was kwaad en getraumatiseerd. 

Predikant C lamenteer die realiteit van krisis wat reaksie verg en inisiasie kniehalter: 

Psigologies moet hy self staande bly terwyl almal iets van jou te hê. Om grense 

te hê was belangrik (“om jouself te pace”). Om heeltyd op die foon te wees 

beteken mens reageer teenoor inisieer. 

Die data maak dit duidelik, as reël, dat die kerk bewustelik voorbereidings in oë moet hou 

i.v.m. krisis beheer, wat in die tyd van krisis ‘n omslagtige realiteit is, ten opsigte van hoe 

om nood te identifiseer en hoe om plaaslike kennis en vermoëns te fasiliteer om tot afwering 

van die krisis te help. 

4.2.3. Reël 3: Trauma moet verwerk word deur geestelike versorging 

Vanuit die data is dit duidelik dat krisis tydperke traumaties is op mense en daarom die 

belangrikheid van die verwerking van trauma deur geestelike versorging. Die data wys ook 

dat trauma nie alleenlik gelokaliseer is tot die slagoffers van die krisis is nie, maar ook 

teenwoordig is onder oortreders.  

Predikant B moes een van sy gemeentelede begelei om die plunderaars te vergewe. Die 

oom is deur die hospitaal in kennis gestel dat sy vrou op haar laaste is en dat hy na die 

hospitaal moet kom. Weens die onluste was die pad egter ontoeganklik en die oom se vrou 

is oorlede voordat hy by haar kon uitkom. 

Predikant D het besef hoe belangrik dit is om ‘n ondersteunende rol te speel deur toe te sien 

dat sekuriteitspersoneel, gesondheidswerkers, winkeleienaars geestelik versorg en 

bygestaan word. 

Predikant D vertel die volgende storie: 

Een van die gemeentes in Chesterville, waarmee daar saamgewerk is en steeds 

word, het lidmate gehad was aan die plundery deelgeneem het. Die predikant 

daar het ‘n “cleansing service” gehad waar mense aangemoedig is om hulle 

sondes te bely. Van die plunderaars het na vore gekom en regtig berou getoon. 

Hulle het ook nie weer teruggegaan en verder geplunder nie en hulself eerder 

aangemeld om mense te help. 

Die data wys veral op hierdie punt dat die predikante veral, as gevolg van die aard van 

pastorale begeleiding en opleiding, ‘n sterk mate van bevoegdheid besit het om trauma deur 

middel van geestelike versorging te ontlont en te help verwerk. 

4.2.4. Reël 4: Ras en klas polariteite word verswak 

Reël vier word verwoord as deskriptief, maar kan oorgaan in die reël dat polariteite nie 

spasie gegee moet word om te floreer nie. In die data is dit duidelik dat tye van krisis ras en 

klas polariteite verswak.  

Predikant A het die volgende gesê: 

Ons woongebied is aangrensend aan ‘n rural area... Gemeenskap het skouer 

aan die wiel gesit by die Community Police Forum (CPF). En so het ons mekaar 

leer ken – wit mense, en swart mense, en Indiër mense[...] En jy besef dit is nie 

‘n wit-swart ding nie. Dit is net ‘n slegte ding. 

Predikant B het besef dat mense bang is, en dit “was ‘n universele ervaring, ongeag van 

ras”. Predikant C verwys hoe ‘n persoon hulp verleen het wat spesifiek verwoord was deur 

die individu om wit mense te help, maar “toe later self ‘n ‘swart skool’ begin help het”. 

Predikant E en F verwys ook hoe mense “oor grense heen” saamgewerk het. 

Hierdie reël verwoord die moontlikheid en belangrikheid vir die kerk om rasse en klas 

polariteite in die hedendaagse kulturele bewussyn teen te werk, te ontlont, en uit te wys as 

valse verteenwoordiging van die realiteite. 

4.2.5. Reël 5: Verantwoordelikheid moet geneem word 

Daar is ‘n duidelike narratief dat die tyd van krisis beide ‘n individuele as gemeenskaplike 

verantwoordelik verg. 

Predikant A verwoord die volgende in verband met gemeenskaplike verantwoordelikheid: 

Na die tyd met voedselhulp het ons gehelp met die verspreiding van kos – tesaam 

met die Fraternal... AGS, Baptiste, Hervormd, twee NG Gemeentes, Indiër 

gemeentes. Ook in samewerking met die Community Police Forum (CPF). Eintlik 

het die Fraternal ingehak by die CPF en verantwoordelikheid geneem vir 

voedselverspreiding – selfs in die swart gebied, waar daar nood was. 

Predikant F het ook uitgewys hoe gemeenskaplike verantwoordelikheid die krisis situasie 

verbeter het. 

Predikant C het self verantwoordelikheid geneem om ‘n fonds te stig wat hy goedgedink het 

om tot hulp te wees vir diegene in nood. Hy gaan voort om hierdie verantwoordelikheid as 

roeping te beskryf, wat ook gepreek moet word: 

Dat die Here roep en mens moet gehoorsaam wees aan die Here se roeping en 

dit probeer ek ook preek. 

Predikant E verwoord ook sy verantwoordelikheid i.v.m. woordbediening. 

Die reël om verantwoordelikheid te neem vir beide persoonlike en gemeenskaplike 

agentskap binne die krisis mag selfs verwoord word binne al die ander reëls wat tot dus ver 

genoem is en voortaan. Uiteraard is die aktiewe verwoording en agentskap van 

verantwoordelikheid binne die agentskap wat individue en gemeenskappe het implisiet 

teenwoordig in die elke reël. 

4.2.6. Reël 6: Voedselhulp moet verleen word 

Hierdie reël is uiteraard fundamenteel aan die spesifieke realiteit van die KZN onluste waar 

daar nie normale toegang tot voedsel was nie. Hierdie reël lê ook naby aan reël 2 wat te 

maak het met krisis beheer en om die nood van die gemeenskap te onderskei. Al die 

predikante behalwe Predikant E en F verwoord hoe belangrik dit was om voedselhulp 

teweeg te bring. 

Interessant genoeg het die verleen van voedselhulp ook die uitkomste teweeg gehad dat 

daar groter sosiale kohesie of sosiale kapitaal tussen individue en gemeenskappe gebou is. 

Predikant G verwoord dit as volg: 

Lidmate het vir mekaar omgegee, met bure gepraat en gevra aangaande kos. [...] 

Brûe is gebou binne die gemeenste self. “Dit het sosiaal geraak”. Gemeente lede 

wat nie nood het nie, het gehelp met die verspreiding van voedsel. 

Binne die situasie van krisis, is hulpverlening dus ook ‘n moment van die bou van sosiale 

kapitaal wat gedurende en na die krisis tot groot voordeel kan wees. 

4.2.7. Kontra-reël 1: Wantroue van die regering/polisie 

Die eerste kontra-reël, wat meermale voorgekom het, is ‘n wantroue in die regering en 

polisie.  

Predikant A verwoord die volgende: 

Die polisie het maar gedoen wat hulle kon doen. Maar daar is nie iets wat gehelp 

het nie. Jy sien ook dat die polisie nie opgewasse is om die ding te hanteer nie. 

Predikant C het die volgende gesé: 

Vir meeste het dinge binne ‘n week gestabiliseer. “Die trust is gebreek in die 

sisteem.” Trust in politiek is verlore, maar goodwill tussen mekaar is meer. Meer 

vertroue in mekaar. 

Predikant D was nie verras deur die gebeure van die KZN onluste nie, want hy het dit gesien 

kom omdat die sosio-ekonomiese omstandighede in Suid-Afrika so power en problematies 

is. Hy sê die volgende: 

Die eerste reaksie van mense was veg of vlug. Party ouens het gewere gelaai en 

ander wou vlug. Jongmense is nou selfs meer gemotiveerd om oorsee te gaan 

en mense wat in KZN sou aftree, wil nie meer nie en party mense het weggetrek 

- wat verdere ekonomiese implikasies het as bloot die skade van die plundery. 

Dit is nie duidelik wat geleer kan word uit hierdie kontra-reël nie, omdat die wantroue in die 

politieke sisteem tot ‘n groot mate buite die direkte invloed van gemeentes en die kerk is. 

Alhoewel daar tog die voorstel gemaak kan word dat sosiale en politieke druk op die 

regering, sowel as sterker publieke teologiese gesprekke en bewegings moontlik 

behulpsaam kan wees vanaf die groter kerklike sisteme. Aan die ander kant, is dit ook 

moontlik dat Suid-Afrika as ‘n jong demokrasie juis eers sal vererger voor dit beter sal word, 

die nodige sosiale en gemeenskaplike bewussyn van demokrasie is nog nie goed genoeg 

gevestig om die regering tot verantwoordelikheid te roep nie. 

4.2.8. Kontra-reël 2: Wantroue van die kerklike sisteem 

Twee predikante het verwys daarna dat die kerklike sisteem in die NG Kerk nie behulpsaam 

was in die krisis tydperk nie. 

Predikant C maak die volgende opmerkings: 

Was moeilik om die ‘system’ in ag te neem (Sinodale netwerke). Moes leer om 

nie so vinnig te hardloop dat ander misken voel nie. Ons NG Kerk system is nie 

gerat vir krisisse nie. Daar is baie min beweegruimte met krisisse. Sisteem moet 

beter bestuur of “gemanipuleer” word. 

Predikant C was ook krities oor predikante wat nie hul kant gebring in het in die krisis nie. 

En het daarop gewys dat Charismatiese kerke meer behulpsaam was in die krisis tydperk. 

Predikant E het ook kritiek uitgespreek teenoor predikante: 

Daar is ook kwaad-hartseer wat ek in hierdie tyd beleef het. Oor dominees wat 

glad nie gereageer het nie, wat negatief gereageer het toe hulp aangebied is nie. 

Predikant E gaan voort om te oordeel dat die Sinodale streek strukture nie behulpsaam is 

om predikante te help in krisisse nie. Hy stel eerder voor dat nodige hulpbronne vir 

predikante op ‘n webblad geplaas moet word. 

4.2.9. Kontra-reël 3: Wantroue van die ander 

Hierdie kontra-reël kom net een keer voor, maar dit mag wees dat dit onder rapporteer is. 

Predikant F sê die volgende: 

Daar was URCSA en RCA baie ondersteuning. Misnoeë is ook uitgespreek oor 

veralgemenings. Nie ALMAL het deelgeneem aan die “looting”. Mense het te 

maklik veralgemeen – as jy iemand sien loop met Nike tekkies dink jy daardie ou 

is ‘n looter. 

4.2.10. Kontra-reël 4: Wantroue van vals nuus 

Hierdie kontra-reël kom net een keer voor, maar dit mag wees dat dit onder rapporteer is. 

Predikant F: 

Om inligting beter te bestuur deur reaksie op vals nuus. Herinner mense om nie 

op onbetroubare bronne staat te maak nie. Die bestuur van inligting is iets wat ‘n 

mens baie doen. 

 


